
17/451 - Vedtak om fråvik frå N100 for busslomme 
 
Bakgrunn for saka 
 
Sykkylven kommune har motteke søknad datert 3. mars 2026 om fråvik frå vegnormal N100 for 
utforming av busslomme ved haldeplass Sykkylven bensinstasjon i samband med detaljregulering for 
næringsområde på Vik, gnr/bnr 17/451, Kyrkjevegen 161. Søknaden er retta til Sykkylven kommune 
som kommunal vegmynde. 
 
Møre og Romsdal fylkeskommune har i uttale datert 9. desember 2025 fremja motsegn til planen 
fordi haldeplassen ikkje er regulert i samsvar med N100. Fylkeskommunen har lagt til grunn at 
haldeplassen må regulerast i tråd med N100, eller at det må liggje føre innvilga fråvik frå Sykkylven 
kommune som fråviksmynde på kommunal veg. 
 
Saka vart sendt på avgrensa høyring til Vygruppen AS 14. april 2026 med frist for uttale 5. mai 2026. 
Det er ikkje kome uttale innan fristen. 
 
Omtale av tiltaket 
 
I søknaden er det opplyst at busslomma er prosjektert med samla lengd 70m. Det er samtidig vist til 
at frisikt frå avkøyrsler på begge sider gjer at oppstillingsplassen i praksis berre kan nyttast av buss 
opp til 15m utan å hindre nødvendig sikt. Det er vidare opplyst at det ikkje er venta behov for større 
bussar enn vanleg buss om lag 14m og boggibuss 15m ved denne haldeplassen. Søknaden viser også 
fortau langs busslomma og tilpassing til eksisterande avkøyrsler. 
 
Rettsleg grunnlag 
 
Kommunen legg til grunn at saka gjeld søknad om fråvik frå normkrav for busslomme på kommunal 
veg. Etter søknaden er det vist til forskrift om anlegg av offentleg veg § 2-5 som heimel for 
fråviksbehandling. 

Kommunen legg vidare til grunn at saka må vere tilstrekkeleg opplyst før vedtak blir gjort, og at det 
derfor har vore naturleg å innhente uttale frå bussoperatør før avgjerd. 
 
Vurdering 
 
Kommunen vurderer at den omsøkte løysinga må vurderast konkret ut frå dei lokale forholda på 
staden. Det er lagt vekt på at fylkeskommunen ikkje har kravd utbetring av haldeplassen som sådan, 
men har kravd at haldeplassen må vere regulert i samsvar med N100 eller at det må liggje føre 
innvilga fråvik. 
 
Kommunen legg vekt på at løysinga er tilpassa eksisterande situasjon med avkøyrsler og frisiktsoner, 
og at søknaden viser at full normløysing vil vere vanskeleg å gjennomføre utan større inngrep i dei 
eksisterande forholda. Samtidig er busslomma fysisk prosjektert med samla lengd 70m. Det omsøkte 
fråviket gjeld i realiteten at den delen av lomma som kan nyttast utan konflikt med frisikt er avgrensa 
til buss opp til 15m. 
 
Kommunen meiner saka er godt nok opplyst til å kunne avgjerast, sjølv om Vygruppen AS ikkje har 
sendt uttale innan fristen. Manglande svar kan ikkje tolkast som støtte til løysinga, men kommunen 
finn heller ikkje at dette er til hinder for vedtak når saka elles er opplyst gjennom søknaden, 
situasjonsplanen og uttalen frå fylkeskommunen. 
 
Etter ei samla vurdering meiner kommunen at fråvik kan innvilgast. Det er lagt særleg vekt på at det 
ikkje er dokumentert behov for større bussmateriell enn 15m ved haldeplassen, at fartsgrensa på 
staden er 40 km/t, og at løysinga er supplert med fortau langs busslomma. Kommunen meiner på 
denne bakgrunnen at funksjonen til haldeplassen kan oppretthaldast for aktuelt bussmateriell, og at 
trafikktryggleiken ikkje blir vesentleg svekt dersom løysinga blir gjennomført i samsvar med framlagt 
situasjonsplan. 
 
Vedtak 
 
Sykkylven kommune innvilgar søknad om fråvik frå vegnormal N100 for dimensjonering og utforming 
av busslomme ved haldeplass Sykkylven bensinstasjon, Kyrkjevegen 161, i samband med 
detaljregulering for næringsområde på Vik, gnr/bnr 17/451. 
 
Fråviket blir innvilga på følgjande vilkår: 
 

• Fråviket gjeld busslomme som vist i framlagt situasjonsplan datert 25. februar 2026. 
• Løysinga føreset at haldeplassen er tilpassa bussmateriell opp til 15m, slik det er lagt til grunn 

i søknaden. Dersom det seinare blir aktuelt med større bussmateriell, må behovet for ny 
vurdering avklarast. 

• Fortau, venteareal og kantstein må utformast slik at omsynet til gåande og universell 
utforming blir vareteke. 

• Frisikt ved avkøyrsler skal oppretthaldast i samsvar med den løysinga som er lagt til grunn i 
søknaden. 

 
Med helsing  
 
 
 

 

Kristian Trandal Knut Erik Rønning 

teknisk sjef fagansvarleg byggesak 
 
Dokumentet er elektronisk godkjent og har derfor ingen signatur 
 
 
 

 
Andre mottakarar 
Brødrene Aursnes As Postboks 235 6239 Sykkylven 

 
  

Kopi til 
Møre og Romsdal 
Fylkeskommune 

Postboks 2500 6404 MOLDE 

Vygruppen As Postboks 1800 Sentrum 0048 Oslo 

Informasjon om klagerett 
 
Rett til å klage 
Dette vedtaket er eit enkeltvedtak og kan klagast på av part eller ein med rettsleg klageinteresse, jf. 
forvaltningslova § 28 første ledd. Den som ikkje er part bør i klaga grunngi kvifor vedkomande har 
rettsleg klageinteresse. 
Klaga må vere skriftleg og signerast av klagaren eller klagaren sin fullmektig. Klaga må opplyse kva 
vedtak det blir klaga på, og kva endringar som blir kravde. Klaga bør også innehalde ei grunngjeving, 
jf. forvaltningslova § 32. 
I byggesaker kan klageretten vere avgrensa for forhold som tidlegare er endeleg avgjort i plan eller i 
tidlegare vedtak i same byggesak der klagefristen er ute. 
 
Klagefrist 
Klaga må vere sett fram innan tre veker frå vedtaket er motteke, jf. forvaltningslova § 29 første ledd. 
Det er tilstrekkeleg at klaga er postlagd før fristen er ute, eller at ho er komen fram til kommunen sin 
e-postadresse før klagefristen går ut, jf. forvaltningslova § 30 og eforvaltningsforskrifta § 11. 
Dersom klaga blir sendt etter klagefristen på tre veker, kan kommunen i medhald av forvaltningslova 
§ 31 likevel behandle klaga dersom parten eller fullmektigen ikkje kan lastast for å ha sendt klaga for 
seint, eller det av særlege grunnar er rimeleg at klaga blir behandla. Dette gjeld ikkje dersom det har 
gått meir enn eitt år sidan vedtaket vart fatta. 
 
Kven kan det klagast til 
Klageinstans for dette vedtaket er Statsforvaltaren i Møre og Romsdal. 
Klaga skal sendast til Sykkylven kommune, som førebur klagesaka og sender den vidare til 
Statsforvaltaren for endeleg avgjerd. 
Adresse: Sykkylven kommune, Kyrkjevegen 62, 6230 Sykkylven 
Epost: postmottak@sykkylven.kommune.no 
 
Rett til å krevje grunngjeving 
Ein part som meiner at vedtaket manglar grunngjeving, kan krevje nærare grunngjeving, jf. 
forvaltningslova §§ 24 og 25. Dersom kommunen får krav om grunngjeving innan tre veker frå 
vedtaket er motteke, blir klagefristen avbroten. Ny klagefrist tek til å løpe frå den dagen 
grunngjevinga er motteken, jf. forvaltningslova § 29. 
 
Rett til innsyn 
Part i saka har rett til å gjere seg kjend med saksdokumenta så langt anna ikkje følgjer av 
forvaltningslova §§ 18 til 19, jf. forvaltningslova § 18 første ledd. Spørsmål om innsyn kan rettast til 
servicetorget i kommunen. 
 
Kostnader ved klaga 
Dersom du får medhald, kan du krevje å få dekt vesentlege kostnader som har vore nødvendige for å 
få endra vedtaket til din fordel, jf. forvaltningslova § 36. 
 
Utsett iverksetting av vedtaket 
Kommunen, klageinstansen eller anna overordna organ kan avgjere at vedtaket ikkje skal setjast i 
verk før klagefristen er ute eller klaga er avgjord, jf. forvaltningslova § 42. Å klage stansar ikkje 
iverksettinga automatisk. Dersom du ønskjer at vedtaket ikkje blir sett i verk medan saka blir 
behandla, må du be om utsett iverksetting. 

Ei oppmoding om utsett iverksetting skal avgjerast så snart som mogleg. Avslag skal grunngjevast, og 
grunngjevinga skal givast samstundes med avslaget. Det er ikkje høve til å klage på avgjerd som gjeld 
utsett iverksetting. 

